
ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ
ՀԱՆՐԱՅԻՆ ԾԱՌԱՅՈՒԹՅՈՒՆՆԵՐԸ ԿԱՐԳԱՎՈՐՈՂ ՀԱՆՁՆԱԺՈՂՈՎ
Ո Ր Ո Շ ՈՒ Մ
 16 նոյեմբերի 2011 թվականի ( 538Ա
քաղ. Երևան
«ՀԱՅԱՍՏԱՆԻ ԷԼԵԿՏՐԱԿԱՆ ՑԱՆՑԵՐ» ՓԱԿ ԲԱԺՆԵՏԻՐԱԿԱՆ ԸՆԿԵՐՈՒԹՅԱՆ ՆԿԱՏՄԱՄԲ ՏՈՒԳԱՆՔ ԿԻՐԱՌԵԼՈՒ ՄԱՍԻՆ

Հաշվի առնելով, որ՝ 

ա) «Կոնեկտոր» սահմանափակ պատասխանատվությամբ ընկերությունը (այսուհետ` ընկերություն) 2011 թվականի սեպտեմբերի 14-ի №66/11 գրությամբ դիմել է Հայաստանի Հանրապետության հանրային ծառայությունները կարգավորող հանձնաժողով (այսուհետ` հանձնաժողով), տեղեկացնելով, որ «Հայաստանի էլեկտրական ցանցեր» փակ բաժնետիրական ընկերության կողմից 2011 թվականի օգոստոսի 9-ին անցկացված «Միացման և ծայրային ջերմանստեցվող մալուխային կցորդիչների մատակարարման համար» բաց մրցույթը ընթացել է մի շարք խախտումներով, որի արդյունքում ընկերությանը չի թույլատրվել մասնակցելու վերասակարկությանը,

բ) հանձնաժողովը 2011 թվականի սեպտեմբերի 20-ի № ՌՆ-1932Լ գրությամբ «Հայաստանի էլեկտրական ցանցեր» փակ բաժնետիրական ընկերությունից պահանջել է պարզաբանումներ` 2011 թվականի օգոստոսի 9-ին անցկացված բաց մրցույթի վերաբերյալ,

գ) «Հայաստանի էլեկտրական ցանցեր» փակ բաժնետիրական ընկերությունը 2011 թվականի հոկտեմբերի 4-ի № 04-ԵԲ-14/4924 գրությամբ ներկայացրել է իր բացատրությունները,
դ) հանձնաժողովի 2011 թվականի հոկտեմբերի 7-ի №ՍԱ-2032Լ գրությամբ «Հայաստանի էլեկտրական ցանցեր» փակ բաժնետիրական ընկերության նկատմամբ հանձնաժողովի 2008 թվականի մայիսի 7-ի №236Ա որոշմամբ հաստատված «Հայաստանի էլեկտրական ցանցեր» փակ բաժնետիրական ընկերության գնումների իրականացման լրացուցիչ պահանջների (այսուհետ՝ լրացուցիչ պահանջներ) 2-րդ և 4-րդ կետերի խախտման փաստի ուսումնասիրության նպատակով հարուցվել է վարչական վարույթ,
ե) համաձայն գնումների իրականացման լրացուցիչ պահանջների 2-րդ և 4-րդ կետերի՝ լիցենզավորված անձը գնումների իրականացման ընթացքում պետք է ապահովի, պաշտպանի, խրախուսի ազատ և բարեխիղճ մրցակցությունը, ինչպես նաև պարտավոր է անկողմնակալ և միանման վերաբերմունք հանդես բերել գնումների գործընթացին մասնակցելու ցանկություն ունեցող բոլոր անձանց նկատմամբ,

զ) հանձնաժողովի աշխատակազմի կողմից իրականացված ուսումնասիրության արդյունքում պարզվել է, որ «Հայաստանի էլեկտրական ցանցեր» փակ բաժնետիրական ընկերության կողմից 2011 թվականի օգոստոսի 9-ին անցկացված մրցույթի №39 արձանագրության համաձայն՝ մրցույթին մասնակցել են 3 ընկերություններ, որոնցից ամենացածր գնային առաջարկը ներկայացրել է «Կոնեկտոր» սահմանափակ պատասխանատվությամբ ընկերությունը: 2011 թվականի օգոստոսի 10-ին «Հայաստանի էլեկտրական ցանցեր» փակ բաժնետիրական ընկերությունից ստացվել է էլեկտրոնային նամակ՝ վերասակարկություն նշանակելու որոշման մասին, որով ընկերությանն առաջարկվել է մինչև 2011 թվականի օգոստոսի 12-ի ժամը 10:00-ն ներկայացնել նոր՝ վերանայված գնային առաջարկ, սակայն 2011 թվականի օգոստոսի 11-ին «Հայաստանի էլեկտրական ցանցեր» փակ բաժնետիրական ընկերության գնումների կազմակերպման բաժնի կողմից ստացվել է էլեկտրոնային նամակ, համաձայն որի արտադրանքի անորակության հիմքով ընկերությանը չի թույլատրվել մասնակցել 2011 թվականի օգոստոսի 12-ին կայանալիք վերասակարկությանը,

է) «Էներգակարգաբերում» փակ բաժնետիրական ընկերության 2011 թվականի օգոստոսի 19-ի №1/8 գրությունը չի փաստում կցորդիչներից որևէ մեկի անորակ լինելու հանգամանքը,

և հիմք ընդունելով «Էներգետիկայի մասին» Հայաստանի Հանրապետության օրենքի 42-րդ հոդվածը՝ Հայաստանի Հանրապետության հանրային ծառայությունները կարգավորող հանձնաժողովը որոշում է.
1. Հայաստանի Հանրապետության հանրային ծառայությունները կարգավորող հանձնաժողովի 2008 թվականի մայիսի 7-ի №236Ա որոշմամբ հաստատված «Հայաստանի էլեկտրական ցանցեր» փակ բաժնետիրական ընկերության գնումների իրականացման լրացուցիչ պահանջների 2-րդ և 4-րդ կետերը խախտելու համար «Հայաստանի էլեկտրական ցանցեր» փակ բաժնետիրական ընկերությանը ենթարկել տուգանքի՝ 5 000 000 (հինգ միլիոն) դրամ գումարի չափով:
2. «Հայաստանի էլեկտրական ցանցեր» փակ բաժնետիրական ընկերությանը՝
1) սույն որոշումն ուժի մեջ մտնելու պաhից երկշաբաթյա ժամկետում սույն որոշման 1-ին կետում ամրագրված գումարը №900005242327 հաշվեհամարով փոխանցել Հայաստանի Հանրապետության պետական բյուջե և փոխանցումը հավաստող փաստաթղթի պատճենը ներկայացնել հանձնաժողով.
2) ընդունել ի գիտություն, որ «Հայաստանի էլեկտրական ցանցեր» փակ բաժնետիրական ընկերությունն իրավասու է սույն որոշումն ուժի մեջ մտնելու պահից երկամսյա ժամկետում այն բողոքարկել Հայաստանի Հանրապետության վարչական դատարան:

3. Սույն որոշումն ուժի մեջ է մտնում ստորագրման պահից:
 ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՀԱՆՐԱՅԻՆ
 ԾԱՌԱՅՈՒԹՅՈՒՆՆԵՐԸ ԿԱՐԳԱՎՈՐՈՂ
 ՀԱՆՁՆԱԺՈՂՈՎԻ ՆԱԽԱԳԱՀ՝
 Ռ.ՆԱԶԱՐՅԱՆ
 ք. Երևան
 16 նոյեմբերի 2011թ.

